
� GRISCHUN

Nunpussaivel da definir la qualitad
La discussiuns davart la cultura e sia promoziun vegnan valetadas positiv

� (anr/ac) Pauc è in sboz per ina no
va lescha vegnì discussiunà uschè
frequent sco la proposta per ina no
va lescha da cultura. L’eco sin las di
versas discussiuns è positiv ed il
cusseglier guvernativ Martin Jäger
dastga pli probabel sa legrar dad ina
vasta participaziun a la consulta
ziun. El è bunamain mintga giada stà
da la partida en funcziun da surveglia
der dals fatgs. Il giurist Carlo Portner è 
actualmain president da la fundaziun
dal Teater da Cuira ed el ha presidià du
rant blers onns la cumissiun da cultura
chantunala. En enconuschientscha da
la politica culturala dal chantun Gri
schun ha el accumpagnà, cun excep
ziun dad ina, las discussiuns dal podi
che han tractà il sboz per ina nova le
scha da cultura sin la tribuna dal Tea
ter da Cuira. Bleras giadas n’ha el betg
stuì intervegnir pervia da pretensiuns
da vart dals participants al podi che
nun èn stadas giustifitgadas e che na
correspundevan betg als fatgs. Portner
tira ina bilantscha positiva da las di
scussiuns schebain ch’el avess pli gu
gent persequità ina discussiun pli con
traversa. A l’entschatta n’è el betg ex
num stà inchantà da l’idea dad organi
sar ils podis en il Teater da Cuira. Per
quai ch’il teater è part da la scena cul
turala e medemamain dependent da la
promoziun culturala dal chantun ed
uschia era da la lescha. Ma las resalvas
èn stadas nungiustifitgadas, sco el sez
ha remartgà. En general valitescha il
giurist l’entira tematica per cumplexa
ed insumma impussibel para a Portner
da vulair definir la qualitad da la cultu
ra per mesira da promover ella. El è da
l’avis che la qualitad culturala saja adi
na subjectiva e quella opiniun ha l’ac
cumpagnader dals podis era remartgà
durant las discussiuns. In pau fadia ha

el per part cun las spetgas da divers ex
ponents da la cultura che hajan pli u
main definì ina obligaziun dal maun
public dad indemnisar las persunas che
s’engaschan culturalmain. Ina tala
obligaziun n’existia numnadamain
betg, ha remartgà Portner. Il davos po
di da la dumengia passada che ha tema
tisà la cultura e l’economia ha el valità
ord sia optica per il meglier. Il tema da
la valur economica interessescha el per
sunalmain e quella valur è per il giurist
meglier da valitar che la qualitad da la
lavur culturala. Perquai pledescha
Portner per ina plattafurma nua che la
promoziun culturala ed economica dal
chantun Grischun sa barattan davart
ils projects degns da vegnir promovids.
Quai saja enfin ussa manglus e pauc co
ordinà. En sia funcziun sco president
da la fundaziun dal Teater da Cuira ha
Portner gia scrit sia posiziun vers il sboz

da la lescha da cultura. Tranter las otg
paginas che tractan divers aspects da la
lescha stat era la pretensiun per la plat
tafurma menziunada. Cun ina posi
ziun vers il sboz da la lescha da cultura
sa fatschenta era Marianne Fischbacher. 

Ils museums
sa coordineschan

Sco conservatura dal Museum Regiunal 
Surselva è ella directamain pertutgada da 
la lescha da cultura. Fischbacher n’è betg 
sulet sa participada ad ins dals podis, el
la ha persequità era las ulteriuras discus
siuns. Per fitg interessant ha ella valità 
l’idea sco tala da discussiunar in sboz dad 
ina lescha gia en la fasa da consultaziun. 
Ella crai che quel agir saja nov en il chan
tun Grischun en quella furma. Las di
scussiuns al podi sajan qualitativamain sa 
sviluppadas a moda positiva ed ils pro
blems da la promoziun culturala sajan 

vegnids tematisads. L’entira occurrenza 
ha Fischbacher definì sco occurrenza da 
Cuira. Principalmain persunas domici
liadas a Cuira hajan persequità las discus
siuns. Persunas ch’abiteschian en la peri
feria sajan strusch stadas preschentas. Per 
tant pli impurtanta valitescha Fischba
cher la lavur da las medias che hajan ac
cumpagnà e rapportà davart ils arran
schaments. Discussiunà vegn actualmain 
era tranter ils represchentants dals mu
seums grischuns en connex cun l’atgna 
posiziun vers il sboz da la lescha da cul
tura. La posiziun da quels museums e da 
las scolas da musica ha era Portner num
nà sco giustificaziun dad insumma in
stradar ina revisiun da la lescha da cultu
ra. Tenor ses gust avess ina revisiun par
ziala bastà. Ch’il sboz surlavurà da la re
genza vegnia in bel di sutterà dal cussegl 
grond na crai Portner betg. El sto savair 
quai, Portner è gia sez stà deputà.

Las societads da 
musica contribue
schan essenzial
main a la vita cul
turala. MAD

